
Bewaringsboerdery in vrugte-, wingerd- en groentebedrywe onder die loep

Die Departement van Landbou in die Wes-Kaap het onlangs, om saam te val met die Wêreldberaad op Volhoubare Ontwikkeling, ‘n tweedaagse werkswinkel te Elsenburg aangebied met die doel om bewaringsboerdery in die vurgte-, wingerd- en groentebedrywe te bevorder.

“Bewaringsboerdery gaan in sy wese oor die bevordering van volhoubaarheid in die landbousektor,” meen Dr Pieter van Rooyen, hoof van Landbou.  “Volhoubare ontwikkeling is ontwikkeling wat die behoeftes van die huidige generasie vervul sonder om geslagte wat kom te ontneem van hul vermoë om hul behoeftes te bevredig.”   Volgens Dr van Rooyen moet drie faktore in harmonie met mekaar staan om hierdie tipe ontwikkeling, ook in die landbousektor, moontlik te maak: omgewingsintegriteit, ekonomiese doeltreffendheid en menslike welstand.  “Bewaringsboerdery is die enigste ekonomies volhoubare boerderystelsel wat op die langtermyn voedsel aan ons land se mense kan voorsien.” 

Produsente wat hierdie drie bedrywe verteenwoordig herinner aan die al groeiende druk vanaf lande waarheen daar landbouprodukte uitgevoer word ten opsigte van die vermindering van spuitstowwe en chemiese bemesting.   “Met die beoefening van bewaringsboerderymetodes, wat ten doel het om die grondstruktuur op te bou en op hierdie wyse plantvoedingstowwe vry te stel, kan chemiese bemesting mettertyd verminder word,”  verduidelik Chris Venter, direkteur: landbou-ingenieurswese van die Departement Landbou.  “Bewaringboerdery is reeds ’n geruime tyd ’n werklikheid in die graanbedryf.”  Volgens Chris Venter verskil die metodes van boerdery tot boerdery.  “By vrugte en wingerde kan daar byvoorbeeld aandag gegee word aan die aanplant van dekgewasse en die bestuur daarvan, terwyl by groente moet die drie bene waarop bewaringsboerdery rus, naamlik verminderde bewerking, wisselbou en materiaalbestuur, almal aandag geniet.”

Die voordele van bewaringsboerdery sluit onder andere die heropbou van die grondstruktuur in, asook die vermindering van waterafloop, beter voghouvermoe, en die voorkoming van water- en winderosie.  Belangstellendes kan vir Dries Engelbrecht kontak vir meer besonderhede by (021) 808 5343.

